
ISOMO RYA 1

Imana Iragusaba ko Waba Incuti Yayo





Imana ishaka ko uba incuti yayo. Mbese, waba warigeze utekereza ko ushobora kuba incuti y’Umuntu ukomeye kurusha abandi bose mu ijuru no mu isi? Aburahamu, wabayeho kera, yiswe incuti y’Imana (Yakobo 2:23). Hari abandi bavugwa muri Bibiliya na bo babaye incuti z’Imana maze bahabwa imigisha myinshi. Muri iki gihe nabwo, abantu bo mu mpande zose z’isi babaye incuti z’Imana. Nawe kandi ushobora kuba incuti y’Imana.



[image: Aburahamu asenga]


Kuba incuti y’Imana biruta kuba incuti y’umuntu uwo ari we wese. Imana ntiyigera itenguha incuti zayo z’indahemuka. (Zaburi 18:26, umurongo wa 25 muri Biblia Yera.) Kuba incuti y’Imana biruta kugira ubutunzi. Iyo umuntu w’umukire apfuye, amafaranga ye asigaranwa n’abandi. Ariko kandi, abagirana ubucuti n’Imana baba bafite ubutunzi badashobora kunyagwa n’umuntu n’umwe.​—Matayo 6:19.



Hari abashobora kugerageza kukubuza kumenya ibihereranye n’Imana. Ibyo ndetse bishobora gukorwa na bamwe mu ncuti zawe, no mu bagize umuryango wawe (Matayo 10:36, 37). Niba abandi baguhaye urw’amenyo cyangwa bakagushyiraho iterabwoba, ibaze uti ‘ni nde nshaka gushimisha—mbese ni abantu cyangwa ni Imana?’ Tekereza nawe: hagize umuntu ukubwira ngo ntuzongere kurya, mbese wamwumvira? Birumvikana ko utamwumvira! Ukeneye kurya kugira ngo ubeho. Ariko Imana yo ishobora kukubeshaho iteka ryose! Bityo rero, ntuzigere wemera ko hagira umuntu n’umwe ukubuza kumenya uko ushobora kuba incuti y’Imana.​—Yohana 17:3.









[image: Abantu baseka umugore urimo asoma igitabo kivuga iby’Imana]




^ (Yak 2:23) maze asohorerwaho n’ibi byanditswe bigira biti “Aburahamu yizeye Yehova maze bimuhwanyirizwa no gukiranuka,” nuko aza kwitwa “incuti ya Yehova.”



^ (Zb 18:25) Ku muntu w’indahemuka, uzaba indahemuka; Ku muntu w’indakemwa, uzaba indakemwa.



^ (Zb 18:24) Yehova anyiture akurikije gukiranuka kwanjye, Kuko ibiganza byanjye bitanduye mu maso ye.



^ (Mat 6:19) “Nimureke kwibikira ubutunzi mu isi, aho udukoko n’ingese biburya, n’abajura bapfumura bakabwiba.



^ (Mat 10:36, 37) Koko rero, abanzi b’umuntu bazaba abo mu rugo rwe. 37 Ukunda se cyangwa nyina kuruta uko ankunda, ntakwiriye kuba uwanjye, kandi ukunda umuhungu we cyangwa umukobwa we kuruta uko ankunda, ntakwiriye kuba uwanjye.



^ (Yoh 17:3) Ubu ni bwo buzima bw’iteka: bitoze kukumenya, wowe Mana y’ukuri yonyine, bamenye n’uwo watumye, ari we Yesu Kristo.








ISOMO RYA 2

Imana ni yo Ncuti Nziza Iruta Izindi Zose Wagira







[image: Umugore usoma Bibiliya]


Kuba incuti y’Imana ni cyo kintu cyiza kuruta ibindi byose bishobora kukubaho. Imana izakwigisha uko wagira ibyishimo kandi ukumva umerewe neza; izakubatura ku myizerere myinshi y’ikinyoma no ku bikorwa bishobora kuguteza akaga. Izumva amasengesho yawe. Izagufasha kugira amahoro yo mu mutima n’icyizere (Zaburi 71:5; 73:28). Imana izakuramira mu bihe by’akaga. (Zaburi 18:19, umurongo wa 18 muri Biblia Yera.) Kandi Imana iguhishiye impano yayo y’ubuzima bw’iteka.​—Abaroma 6:23.





[image: Umugore ahura n’umugabo, umugore we n’umwana wabo b’incuti z’Imana]


Uko uzagenda wegera Imana, ni na ko uzagenda ugirana imishyikirano ya bugufi n’incuti zayo. Zizaba incuti zawe nawe. Ni koko, zizakubera nk’abavandimwe na bashiki bawe. Zizishimira kukwigisha ibihereranye n’Imana, kandi zizagufasha zinagutere inkunga.

Nta bwo tungana n’Imana. Hari ukuri kw’ingenzi ugomba gusobanukirwa mu gihe ushaka kuba incuti y’Imana. Ubucuti uzagirana n’Imana si ubucuti burangwa hagati y’abantu bangana. Ni mukuru, umunyabwenge n’umunyambaraga cyane kuturusha. Ni yo Muyobozi wacu ubikwiriye. Bityo rero, niba dushaka kuba incuti zayo, tugomba kuyitega amatwi no gukora ibyo itubwira. Ibyo bizatugirira akamaro igihe cyose.​—Yesaya 48:18.









^ (Zb 71:5) Kuko ari wowe byiringiro byanjye, Yehova Mwami w’Ikirenga, kandi ni wowe nizera uhereye mu buto bwanjye.



^ (Zb 73:28) Ariko jyeweho, kwegera Imana ni byo byiza kuri jye. Yehova, we Mwami w’Ikirenga, ni we nagize ubuhungiro bwanjye, Kugira ngo namamaze imirimo ye yose.



^ (Zb 18:18) Bakomeje kundwanya ku munsi w’ibyago byanjye, Ariko Yehova yaranshyigikiye,



^ (Rom 6:23) Ibihembo by’ibyaha ni urupfu, ariko impano Imana itanga ni ubuzima bw’iteka binyuze kuri Kristo Yesu Umwami wacu.



^ (Yes 48:18) Iyaba gusa witonderaga amategeko yanjye! Icyo gihe amahoro yawe yamera nk’uruzi, no gukiranuka kwawe kukamera nk’imiraba y’inyanja.








ISOMO RYA 3

Ugomba Kumenya Ibihereranye n’Imana





Kugira ngo ube incuti y’Imana, ugomba kumenya ibihereranye na yo. Mbese, incuti zawe ntizizi izina ryawe kandi zikaba zirikoresha? Ni ko biri rwose. Imana na yo ishaka ko umenya izina ryayo kandi ukarikoresha. Izina ryayo ni Yehova (Yeremiya 16:21; Matayo 6:9). Ugomba nanone kumenya ibyo ikunda n’ibyo yanga. Ugomba kumenya incuti zayo izo ari zo n’abanzi bayo. Kugira ngo ushobore kumenya umuntu bisaba igihe runaka. Bibiliya ivuga ko ari iby’ubwenge kuzigama igihe cyo kwiga ibihereranye na Yehova.—Abefeso 5:15, 16.

Incuti z’Imana zikora ibiyishimisha. Tekereza ku bihereranye n’incuti zawe. Nuzifata nabi kandi ugakora ibyo zanga, mbese zizakomeza kuba incuti zawe? Oya rwose! Mu buryo nk’ubwo, niba ushaka kuba incuti y’Imana, ugomba gukora ibiyishimisha.​—Yohana 4:24.



[image: Umuryango uhagaze iruhande rw’irembo rifunganye, witegereza abantu bari mu nzira nto cyane]


Amadini yose si ko atuma abantu bagirana ubucuti n’Imana. Yesu, incuti magara y’Imana, yavuze ko hari inzira ebyiri. Inzira imwe ni ngari kandi yuzuye abantu. Iyo nzira ijyana ku kurimbuka. Indi nzira irafunganye, kandi abantu bake gusa ni bo bayinyuramo. Iyo nzira ijyana ku buzima bw’iteka. Ibyo bisobanura ko niba ushaka kuba incuti y’Imana, ugomba kumenya uko wayisenga mu buryo bukwiriye.​—Matayo 7:13, 14.









^ (Yer 16:21) “Dore ngiye kubamenyesha, ubu noneho ngiye kubamenyesha ukuboko kwanjye n’imbaraga zanjye, na bo bazamenya ko izina ryanjye ari Yehova.”



^ (Mat 6:9) “Ku bw’ibyo rero, mujye musenga mutya muti “‘Data uri mu ijuru, izina ryawe niryezwe.



^ (Efe 5:15, 16) Nuko rero, mwirinde cyane kugira ngo mutagenda nk’abatagira ubwenge, ahubwo mugende nk’abanyabwenge, 16 mwicungurira igihe gikwiriye, kuko iminsi ari mibi.



^ (Yoh 4:24) Imana ni Umwuka, kandi abayisenga bagomba kuyisenga mu mwuka no mu kuri.”



^ (Mat 7:13, 14) “Nimwinjirire mu irembo rifunganye, kuko inzira ijyana abantu kurimbuka ari ngari kandi ari nini, n’abayinyuramo bakaba ari benshi. 14 Ariko irembo rifunganye n’inzira ijyana abantu ku buzima ni nto cyane, kandi abayibona ni bake.








ISOMO RYA 4

Uko Wamenya Ibihereranye n’Imana





Ushobora kumenya ibihereranye na Yehova binyuriye mu gusoma Bibiliya. Kera cyane, Imana yatoranyije abantu bo kwandika ibitekerezo byayo. Izo nyandiko banditse zitwa Bibiliya. Muri iki gihe, tumenya ibihereranye n’Imana binyuriye mu gusoma Bibiliya. Kubera ko Bibiliya ikubiyemo ijambo rya Yehova cyangwa ubutumwa bwe, nanone yitwa Ijambo ry’Imana. Dushobora kwemera ibyo Bibiliya ivuga, kubera ko Yehova atigera na rimwe abeshya. ‘Imana ntibasha kubeshya’ (Abaheburayo 6:18). Ijambo ry’Imana ni ukuri.​—Yohana 17:17.



[image: Umuryango usomera Bibiliya hamwe]


Bibiliya ni imwe mu mpano z’igiciro cyinshi kuruta izindi zose twahawe n’Imana. Ni nk’ibaruwa umubyeyi wuje urukundo yoherereza abana be. Itubwira ibihereranye n’isezerano ry’Imana ryo guhindura iyi si ikaba ubuturo bushimishije—ni ukuvuga paradizo. Itubwira ibyo yakoze mu gihe cyahise, ibyo irimo ikora ubu, n’ibyo izakora mu gihe kizaza ku bw’abana bayo bizerwa. Nanone kandi, idufasha gukemura ibibazo duhura na byo no kubona ibyishimo.​—2 Timoteyo 3:16, 17.

Abahamya ba Yehova ni incuti z’Imana; bazagufasha gusobanukirwa ibyo Bibiliya yigisha. Babwire gusa ko ushaka kwiga Bibiliya. Ibyo babikora nta kiguzi (Matayo 10:8). Byongeye kandi, ushobora kujya mu materaniro ya Gikristo. Akorerwa mu mazu basengeramo yitwa Amazu y’Ubwami. Nujya mu materaniro ya Gikristo, uzagira ubumenyi ku byerekeye Imana mu buryo bwihuse cyane.

Ushobora kumenya ibihereranye n’Imana binyuriye ku bintu yaremye. Urugero, Bibiliya ivuga iti “Imana yaremye ijuru n’isi” (Itangiriro 1:1). Igihe Yehova yaremaga “ijuru,” yaremye izuba. None se, ni iki ibyo bitumenyesha ku bihereranye n’Imana? Bitumenyesha ko Yehova afite imbaraga nyinshi. Ni we wenyine washoboraga kurema ikintu gihambaye, nk’izuba. Nanone kandi, bitumenyesha ko Yehova afite ubwenge, kubera ko kurema izuba ritanga ubushyuhe kandi rikamurika ariko ntirishye ngo rikongoke, byasabaga ubwenge.

Ibyo Yehova yaremye bigaragaza ko adukunda. Tekereza amoko anyuranye y’imbuto yose aboneka ku isi. Yehova yashoboraga kuduha imbuto z’ubwoko bumwe gusa—cyangwa ntanaziduhe rwose. Ariko kandi, Yehova yaduhaye imbuto z’ubwoko bwinshi zifite imiterere, ubunini, amabara n’uburyohe bitandukanye. Ibyo bigaragaza ko Yehova atari Imana yuje urukundo gusa, ahubwo ko agira n’ubuntu bwinshi, agatekereza ku byo abandi bakeneye kandi akaba agira ineza.​—Zaburi 104:24.









^ (Heb 6:18) kugira ngo binyuze ku bintu bibiri bidahinduka, ibyo Imana idashobora kuvuga ibeshya, twebwe abahungiye mu buhungiro bw’Imana dushobore kubona inkunga ikomeye yo gukomera ku byiringiro byadushyizwe imbere.



^ (Yoh 17:17) Ubereshe ukuri; ijambo ryawe ni ukuri.



^ (2 Tim 3:16, 17) Ibyanditswe byera byose byahumetswe n’Imana, kandi bifite akamaro ko kwigisha no gucyaha no gushyira ibintu mu buryo no guhanira gukiranuka, 17 kugira ngo umuntu w’Imana abe yujuje ibisabwa byose, afite ibikenewe byose kugira ngo akore umurimo mwiza wose.



^ (Mat 10:8) Mukize abarwayi, muzure abapfuye, mukize ababembe, mwirukane abadayimoni. Mwaherewe ubuntu, mutange ku buntu.



^ (Zb 104:24) Yehova, mbega ukuntu imirimo yawe ari myinshi! Yose wayikoranye ubwenge. Isi yuzuye ibikorwa byawe.








ISOMO RYA 5

Incuti z’Imana Zizaba muri Paradizo





Paradizo ntizaba imeze nk’iyi si turimo muri iki gihe. Imana ntiyigeze ishaka ko isi yuzura akaga, intimba, agahinda n’imibabaro. Mu gihe kizaza, Imana izahindura isi paradizo. Paradizo izaba imeze ite? Nimucyo turebe icyo Bibiliya ibivugaho:



[image: Abantu bakoze ubusabane muri Paradizo]


Abantu beza. Paradizo izaturwamo n’incuti z’Imana. Zizagirirana neza. Zizabaho mu buryo buhuje n’inzira zikiranuka z’Imana.​—Imigani 2:21.

Ibyokurya byinshi cyane. Muri Paradizo, nta nzara izaba ihari. Bibiliya igira iti “hazabaho amasaka menshi [cyangwa ibyo kurya byinshi] mu gihugu.”​—Zaburi 72:16.



[image: Abantu barimo bubaka inzu muri Paradizo, abandi basarura imyaka n’umubyeyi ukikiye umwana we]


Amazu meza n’akazi gashimishije. Ku isi izaba yahindutse Paradizo, buri muryango uzaba ufite inzu yawo bwite. Buri muntu wese azakora akazi kamuhesha ibyishimo nyakuri.​—Yesaya 65:21-23.

Amahoro ku isi hose. Abantu ntibazongera kurwana no gupfa bazize intambara. Ijambo ry’Imana rigira riti “[Imana i]kuraho intambara.”​—Zaburi 46:9, 10, umurongo wa 8 n’uwa 9 muri Biblia Yera.

Ubuzima buzira umuze. Bibiliya itanga isezerano rigira riti “nta muturage waho [muri Paradizo] uzataka indwara” (Yesaya 33:24). Nta n’ubwo hazabaho ibimuga cyangwa impumyi cyangwa ibipfamatwi cyangwa ibiragi.​—Yesaya 35:5, 6.

Agahinda, intimba n’urupfu ntibizongera kubaho ukundi. Ijambo ry’Imana riravuga riti “urupfu ntiruzabaho ukundi, kandi umuborogo cyangwa gutaka cyangwa kuribwa ntibizabaho ukundi: kuko ibya mbere bishize.”​—Ibyahishuwe 21:4.

Abantu babi bazaba barakuweho. Yehova atanga isezerano rigira riti “inkozi z’ibibi zizacibwa mu isi. Kandi abariganya bazayirandurwamo.”​—Imigani 2:22.

Abantu bazaba bakundana kandi bubahana. Akarengane, gukandamizwa, umururumba n’inzangano ntibizongera kubaho ukundi. Abantu bazaba bunze ubumwe kandi bazabaho mu buryo buhuje n’inzira zikiranuka z’Imana.​—Yesaya 26:9.









^ (Imig 2:21) Kuko abakiranutsi ari bo bazatura mu isi, kandi inyangamugayo ni zo zizayisigaramo.



^ (Zb 72:16) Hazabaho ibinyampeke byinshi ku isi; Bizaba byinshi cyane mu mpinga z’imisozi. Imbuto ze zizaba nyinshi nk’ibiti byo muri Libani. Abo mu mugi bazarabya nk’ibyatsi byo ku isi.



^ (Yes 65:21-23) Bazubaka amazu bayabemo, kandi bazatera inzabibu barye imbuto zazo. 22 Ntibazubaka amazu ngo abandi bayabemo, kandi ntibazahinga ngo biribwe n’abandi, kuko abantu banjye bazarama iminsi myinshi nk’ibiti, kandi abo natoranyije bazungukirwa mu buryo bwuzuye n’imirimo y’amaboko yabo. 23 Ntibazaruhira ubusa, kandi ntibazabyara abana bo kubona amakuba, kuko ari urubyaro rw’abahawe umugisha na Yehova, bo n’abazabakomokaho.



^ (Zb 46:8, 9) Nimuze murebe ibikorwa bya Yehova, Ukuntu yakoze ibintu bitangaje mu isi.  9 Akuraho intambara kugeza ku mpera z’isi; Umuheto arawuvunagura, n’icumu araricagagura, Amagare y’intambara ayatwikisha umuriro.



^ (Yes 33:24) Nta muturage waho uzavuga ati “ndarwaye.” Abazaba batuye mu gihugu bazababarirwa icyaha cyabo.



^ (Yes 35:5, 6) Icyo gihe amaso y’impumyi azahumuka, n’amatwi y’ibipfamatwi azibuke. 6 Icyo gihe ikirema kizasimbuka nk’impala, n’ururimi rw’ikiragi rurangurure ijwi ry’ibyishimo. Amazi azadudubiriza mu butayu n’imigezi itembe mu kibaya cy’ubutayu.



^ (Ibyah 21:4) Izahanagura amarira yose ku maso yabo, kandi urupfu ntiruzabaho ukundi, kandi kuboroga cyangwa gutaka cyangwa kubabara ntibizabaho ukundi. Ibya kera byavuyeho.”



^ (Imig 2:22) Naho ababi bazakurwa mu isi, kandi abariganya bazayirandurwamo.



^ (Yes 26:9) Ubugingo bwanjye bwakwifuje nijoro; ni koko, umutima wanjye ukomeza kugushaka, kuko iyo ari wowe ucira isi imanza, abatuye mu isi biga gukiranuka.








ISOMO RYA 6

Paradizo Iregereje!





Ibintu bibi bibera ku isi muri iki gihe bigaragaza ko Paradizo yegereje. Bibiliya yavuze ko twari kuzagera mu bihe by’akaga mbere y’uko Paradizo iza. Ubu turi muri ibyo bihe! Dore bimwe mu bintu byavuzwe muri Bibiliya ko byari kuzabaho:



[image: Indege z’intambara]


Intambara zikomeye. “Ishyanga rizatera irindi shyanga, n’ubwami buzatera ubundi bwami” (Matayo 24:7). Ubwo buhanuzi bwarasohoye. Uhereye mu mwaka wa 1914, habayeho intambara ebyiri z’isi yose, n’izindi ntambara ntoya nyinshi cyane. Zahitanye abantu babarirwa muri za miriyoni.

Indwara zogeye hose. ‘Hamwe na hamwe’ hari kuzagenda habaho “ibyorezo by’indwara” (Luka 21:11). Mbese ibyo byarasohoye? Yego rwose. Kanseri, indwara y’umutima, igituntu, malariya, sida hamwe n’izindi ndwara byahitanye abantu babarirwa muri za miriyoni.



[image: Abantu barwaye, bishwe n’inzara]


Ibura ry’ibiribwa. Hirya no hino ku isi, hari abantu badafite ibyokurya bihagije. Buri mwaka, abantu babarirwa muri za miriyoni bapfa bazize inzara. Icyo ni ikindi kimenyetso kigaragaza ko Paradizo igiye kuza vuba aha. Bibiliya yari yaragize iti ‘hazaba inzara.’—Mariko 13:8.

Imitingito y’isi. “Hazabaho . . . ibishitsi hamwe na hamwe” (Matayo 24:7). Ibyo na byo byarasohoye muri iki gihe. Uhereye mu mwaka wa 1914, abantu basaga miriyoni bahitanywe n’imitingito y’isi.



[image: Umugabo ufatiyeho umugore imbunda]


Abantu babi. Abantu bari kuzaba “bakunda impiya” kandi “bikunda.” Bari kuzaba “bakunda ibibanezeza aho gukunda Imana.” Abana bari kuzaba “batumvira ababyeyi babo” (2 Timoteyo 3:1-5). Mbese, ntiwemera ko hari abantu benshi nk’abo muri iki gihe? Ntibubaha Imana, kandi babuza amahoro abagerageza kumenya ibihereranye n’Imana.

Ubugizi bwa nabi. Nanone kandi, hari kuzabaho ‘ubugome bugwiriye’ (Matayo 24:12). Wenda wemera ko ubugizi bwa nabi bwarushijeho kwiyongera kurusha uko byari bimeze mu myaka runaka ishize. Ahantu hose, usanga abantu bugarijwe n’akaga ko kwamburwa, kuriganywa cyangwa kugirirwa nabi.

Ibyo byose bigaragaza ko Ubwami bw’Imana buri hafi. Bibiliya igira iti “nimubona ibyo bibaye, muzamenye yuko ubwami bw’Imana buri hafi” (Luka 21:31). Ubwami bw’Imana ni iki? Ni ubutegetsi bw’Imana bwo mu ijuru buzazana Paradizo kuri iyi si. Ubwami bw’Imana buzasimbura ubutegetsi bw’abantu.​—Daniyeli 2:44.









^ (Mat 24:7) “Igihugu kizahagurukira ikindi n’ubwami buhagurukire ubundi, kandi hirya no hino hazabaho inzara n’imitingito.



^ (Luka 21:11) hazabaho imitingito ikomeye, kandi hirya no hino hazabaho ibyorezo by’indwara n’inzara; nanone abantu bazabona ibintu biteye ubwoba n’ibimenyetso bikomeye biturutse mu ijuru.



^ (Mar 13:8) “Igihugu kizahagurukira ikindi n’ubwami buhagurukire ubundi, kandi hirya no hino hazabaho imitingito, hazabaho n’inzara. Ibyo bizaba ari intangiriro yo kuramukwa.



^ (Mat 24:7) “Igihugu kizahagurukira ikindi n’ubwami buhagurukire ubundi, kandi hirya no hino hazabaho inzara n’imitingito.



^ (2 Tim 3:1-5) Ariko umenye ko mu minsi y’imperuka hazabaho ibihe biruhije, bigoye kwihanganira, 2 kuko abantu bazaba bikunda, bakunda amafaranga, birarira, bishyira hejuru, batuka Imana, batumvira ababyeyi, ari indashima, ari abahemu, 3 badakunda ababo, batumvikana n’abandi, basebanya, batamenya kwifata, bafite ubugome, badakunda ibyiza, 4 bagambana, ari ibyigenge, bibona, bakunda ibinezeza aho gukunda Imana, 5 bafite ishusho yo kwiyegurira Imana ariko batemera imbaraga zako; bene abo ujye ubatera umugongo.



^ (Mat 24:12) Kubera ko kwica amategeko bizagwira, urukundo rw’abantu benshi ruzakonja.



^ (Luka 21:31) Muri ubwo buryo, namwe nimubona ibyo byose bibaye, muzamenye ko ubwami bw’Imana bwegereje.



^ (Dan 2:44) “Ku ngoma z’abo bami, Imana yo mu ijuru izimika ubwami butazigera burimburwa, kandi ubwo bwami ntibuzazungurwa n’abandi bantu. Buzamenagura ubwo bwami bwose bubumareho kandi buzahoraho iteka ryose,








ISOMO RYA 7

Umuburo Duhabwa n’Ibyabaye mu Gihe Cyahise





Yehova ntazemera ko abantu babi bonona Paradizo. Incuti ze ni zo zonyine zizayibamo. Bizagendekera bite abantu babi? Kugira ngo tubone igisubizo, nimucyo dusuzume inkuru nyakuri ya Nowa. Nowa yabayeho mu myaka ibarirwa mu bihumbi yahise. Yari umuntu mwiza wahoraga yihatira gukora ibyo Yehova ashaka. Ariko abandi bantu bari bari ku isi bo bakoraga ibintu bibi. Bityo rero, Yehova yabwiye Nowa ko Yari agiye guteza umwuzure wari kurimbura ababi bose. Yabwiye Nowa ngo yubake inkuge, kugira ngo we n’umuryango we baticwa n’Umwuzure mu gihe wari kuba uje.​—Itangiriro 6:9-18.



[image: No mu gihe Nowa n’umuryango we binjizaga inyamaswa mu nkuge, abantu babi banze kumvira umuburo]


Nowa n’umuryango we bubatse iyo nkuge. Nowa yaburiye abantu ko hari hagiye kuza Umwuzure, ariko ntibamwumva. Bakomeje gukora ibibi. Mu gihe inkuge yari imaze kubakwa, Nowa yinjije inyamaswa muri iyo nkuge, maze na we yinjirana n’umuryango we. Hanyuma, Yehova agusha imvura ya rukokoma. Iyo mvura yaguye iminsi 40 n’amajoro 40. Amazi yasendereye ku isi hose.​—Itangiriro 7:7-12.

Abantu babi barahatikiriye, ariko Nowa n’umuryango we bo bararokotse. Yehova yabarokoye Umwuzure ari bataraga, abashyira ku isi yakuweho ububi (Itangiriro 7:22, 23). Bibiliya ivuga ko hari igihe kizaza ubwo Yehova azongera kurimbura abantu banga gukora ibyiza. Abantu beza bo ntibazarimburwa. Bazabaho iteka ku isi izahinduka Paradizo.​—2 Petero 2:5, 6, 9.

Abantu benshi muri iki gihe bakora ibintu bibi. Isi yuzuyemo akaga. Yehova akomeza kohereza Abahamya be kenshi kugira ngo baburire abantu, ariko abenshi ntibashaka kumva amagambo ya Yehova. Ntibashaka guhindura imigirire yabo. Ntibashaka kwemera ibyo Imana ivuga ku bihereranye n’icyiza n’ikibi. Bizagendekera bite abo bantu? Mbese, hari igihe kizagera bagahinduka? Hari benshi batazigera na rimwe bahinduka. Igihe kiregereje ubwo abantu babi bazarimburwa, maze ntibazongere kubaho ukundi.​—Zaburi 92:8, umurongo wa 7 muri Biblia Yera.

Iyi si ntizarimburwa; izahindurwa paradizo. Abahinduka incuti z’Imana bazabaho iteka muri Paradizo ku isi.​—Zaburi 37:29.









^ (2 Pet 2:5, 6) Nanone, ntiyaretse guhana isi ya kera, ahubwo yakijije Nowa wari umubwiriza wo gukiranuka, hamwe n’abandi barindwi, igihe yazanaga umwuzure ku isi y’abatubaha Imana. 6 Yaciriyeho iteka imigi ya Sodomu na Gomora iyihindura umuyonga, kugira ngo yereke abatubaha Imana bose ibintu bigomba kuzabaho.



^ (2 Pet 2:9) Ibyo bigaragaza ko Yehova azi gukiza abantu biyeguriye Imana ibibagerageza, ariko abakiranirwa akabarindiriza umunsi w’urubanza kugira ngo barimburwe,



^ (Zb 92:7) Iyo ababi basagambye nk’ubwatsi, N’inkozi z’ibibi zikarabya uburabyo, Aba ari ukugira ngo batsembweho iteka ryose.



^ (Zb 37:29) Abakiranutsi bazaragwa isi, Kandi bazayituraho iteka ryose.








ISOMO RYA 8

Abanzi b’Imana ni Bande?





Umwanzi mukuru w’Imana ni Satani Diyabule. Ni ikiremwa cy’umwuka cyigometse kuri Yehova. Satani akomeza kurwanya Imana, kandi ateza abantu akaga kenshi. Satani ni umugome. Ni umubeshyi akaba n’umwicanyi.​—Yohana 8:44.



[image: Abadayimoni]


Hari ibindi biremwa by’umwuka byifatanyije na Satani mu kwigomeka ku Mana. Bibiliya ibyita abadayimoni. Kimwe na Satani, abadayimoni na bo ni abanzi b’abantu. Bishimira kubabaza abantu (Matayo 9:32, 33; 12:22). Yehova azarimbura burundu Satani n’abadayimoni be. Basigaranye igihe gito gusa cyo guteza abantu akaga.​—Ibyahishuwe 12:12.

Niba wifuza kuba incuti y’Imana, ntugomba gukora ibyo Satani ashaka ko wakora. Satani n’abadayimoni banga Yehova. Ni abanzi b’Imana, kandi nawe bashaka kuguhindura umwanzi w’Imana. Ugomba guhitamo uwo ushaka gushimisha—niba ari Satani cyangwa Yehova. Niba ushaka kuzabona ubuzima bw’iteka, ugomba guhitamo gukora ibyo Imana ishaka. Satani afite amayeri menshi n’uburyo bwinshi bwo kuyobya abantu. Hari benshi bashukwa na we.​—Ibyahishuwe 12:9.









^ (Yoh 8:44) Mukomoka kuri so Satani kandi mwifuza gukora ibyo so yifuza. Uwo yabaye umwicanyi agitangira; ntiyashikamye mu kuri, kuko ukuri kutari muri we. Iyo avuga ibinyoma, aba avuga ibihuje na kamere ye, kuko ari umunyabinyoma kandi akaba se w’ibinyoma.



^ (Mat 9:32, 33) Bavuye aho, abantu bamuzanira ikiragi cyatewe n’umudayimoni. 33 Amaze kwirukana uwo mudayimoni, icyo kiragi kiravuga. Abantu baratangara, baravuga bati “nta na rimwe higeze haboneka ikintu nk’iki muri Isirayeli.”



^ (Mat 12:22) Hanyuma bamuzanira umugabo watewe n’umudayimoni, akaba yari impumyi n’ikiragi; nuko aramukiza, ku buryo uwari ikiragi yavuze kandi akareba.



^ (Ibyah 12:12) Ku bw’ibyo rero, wa juru we namwe abaririmo, nimwishime! Naho wowe wa si we nawe wa nyanja we, mugushije ishyano kuko Satani yabamanukiye afite uburakari bwinshi, kuko azi ko ashigaje igihe gito.”



^ (Ibyah 12:9) Icyo kiyoka kinini kijugunywa hasi, ni cyo ya nzoka ya kera yitwa Satani Usebanya, ari na cyo kiyobya isi yose ituwe. Nuko kijugunywa ku isi, abamarayika bacyo na bo bajugunyanwa na cyo.








ISOMO RYA 9

Incuti z’Imana ni Izihe?







[image: Yesu Kristo Umwami w’Ubwami bw’Imana n’abamarayika bayoboye umurimo wo kubwiriza]


Yesu Kristo ni Umwana wa Yehova akaba n’incuti ye magara. Mbere y’uko Yesu aba umuntu hano ku isi, yabanje kuba mu ijuru ari ikiremwa gikomeye cy’umwuka (Yohana 17:5). Hanyuma, yaje ku isi kugira ngo yigishe abantu ukuri ku bihereranye n’Imana (Yohana 18:37). Nanone kandi, yatanze ubuzima bwe bwa kimuntu kugira ngo akize icyaha n’urupfu abantu bumvira (Abaroma 6:23). Ubu ngubu, Yesu ni Umwami w’Ubwami bw’Imana, ubutegetsi bwo mu ijuru buzazana Paradizo kuri iyi si.​—Ibyahishuwe 19:16.

Abamarayika na bo ni incuti z’Imana. Abamarayika ntibatangiye kubaho ari abantu ku isi. Baremewe mu ijuru mbere y’uko Imana irema isi (Yobu 38:4-7). Abamarayika babarirwa muri za miriyoni (Daniyeli 7:10). Izo ncuti z’Imana zo mu ijuru, zifuza ko abantu bamenya ukuri ku bihereranye na Yehova.​—Ibyahishuwe 14:6, 7.



[image: Abahamya ba Yehova babwiriza umugore]


Nanone, Imana ifite incuti ku isi; ibita abahamya bayo. Mu rukiko, umuhamya avuga ibyo azi ku bihereranye n’umuntu cyangwa ikintu runaka. Abahamya ba Yehova babwira abandi bantu ibyo bazi kuri Yehova n’imigambi ye (Yesaya 43:10). Kimwe n’abamarayika, Abahamya na bo bifuza kugufasha kumenya ukuri ku bihereranye na Yehova. Bifuza ko nawe waba incuti y’Imana.









^ (Yoh 17:5) None ubu rero Data, mpesha icyubahiro iruhande rwawe, kugira ngo ngire icyubahiro nahoranye ndi kumwe nawe isi itarabaho.



^ (Yoh 18:37) Pilato aramubwira ati “erega noneho uri umwami?” Yesu aramusubiza ati “wowe ubwawe urabyivugiye ko ndi umwami. Iki ni cyo navukiye kandi ni cyo cyanzanye mu isi: ni ukugira ngo mpamye ukuri. Umuntu wese uri mu ruhande rw’ukuri yumva ijwi ryanjye.”



^ (Rom 6:23) Ibihembo by’ibyaha ni urupfu, ariko impano Imana itanga ni ubuzima bw’iteka binyuze kuri Kristo Yesu Umwami wacu.



^ (Ibyah 19:16) Ku mwitero we, ni ukuvuga ku kibero cye, handitseho izina rye ngo “Umwami w’abami, n’Umutware w’abatware.”



^ (Yobu 38:4-7) Wari he igihe nashyiragaho imfatiro z’isi? Ngaho mbwira niba ubisobanukiwe.  5 Ni nde washyizeho ingero zayo, niba ubizi, Cyangwa se ni nde warambuye umugozi ugera hejuru yayo?  6 Imfatiro zayo zishinze mu ki, Cyangwa ni nde washyizeho ibuye ryayo rikomeza imfuruka,  7 Igihe inyenyeri za mu gitondo zarangururiraga hamwe amajwi y’ibyishimo, N’abana b’Imana bose bakarangurura amajwi bayisingiza?



^ (Dan 7:10) Imbere ye hatembaga umugezi w’umuriro. Ibihumbi incuro ibihumbi baramukoreraga kandi ibihumbi icumi incuro ibihumbi icumi bari bahagaze imbere ye. Nuko Urukiko ruraterana n’ibitabo birabumburwa.



^ (Ibyah 14:6, 7) Nuko mbona undi mumarayika aguruka aringanije ijuru, kandi yari afite ubutumwa bwiza bw’iteka kugira ngo abutangaze bube inkuru ishimishije ku batuye ku isi, n’amahanga yose n’imiryango yose n’indimi zose n’amoko yose. 7 Avuga mu ijwi riranguruye ati “mutinye Imana kandi muyisingize kuko igihe cyayo cyo guca urubanza cyageze, kandi muramye iyaremye ijuru n’isi n’inyanja n’amasoko y’amazi.”



^ (Yes 43:10) Yehova aravuga ati “muri abahamya banjye; ndetse muri umugaragu wanjye natoranyije kugira ngo mumenye, munyizere, kandi musobanukirwe ko mpora ndi wa wundi. Mbere yanjye nta yindi mana yigeze kubaho, kandi na nyuma yanjye nta yindi izigera ibaho.








ISOMO RYA 10

Uko Wabona Idini ry’Ukuri





Niba ushaka kuba incuti y’Imana, ugomba gukurikiza idini ryemerwa n’Imana. Yesu yavuze ko “abasenga by’ukuri” bagomba gusenga Imana mu buryo buhuje n’“[u]kuri” (Yohana 4:23, 24). Hari uburyo bumwe gusa bw’ukuri bwo gusenga Imana (Abefeso 4:4-6). Idini ry’ukuri rijyana ku buzima bw’iteka, naho idini ry’ikinyoma rikajyana ku kurimbuka.​—Matayo 7:13, 14.



[image: Abagabo bitegereza Umuhamya wa Yehova]


Ushobora kumenya idini ry’ukuri witegereje abarikurikiza. Kubera ko Yehova ari mwiza, abamusenga by’ukuri na bo bagomba kuba abantu beza. Nk’uko igiti cyiza cy’icunga cyera amacunga meza, ni na ko idini ry’ukuri na ryo rituma abantu baba beza.​—Matayo 7:15-20.

Incuti za Yehova zubaha cyane Bibiliya. Zizi ko Bibiliya yakomotse ku Mana. Zireka ibyo ivuga bikayobora imibereho yazo, bigakemura ibibazo zihura na byo kandi bikazifasha kumenya ibihereranye n’Imana (2 Timoteyo 3:16). Zigerageza gushyira mu bikorwa ibyo zibwiriza.

Incuti za Yehova zigaragarizanya urukundo. Yesu yagaragarije abantu urukundo binyuriye mu kubigisha ibihereranye n’Imana no gukiza ababaga barwaye. Abakurikiza idini ry’ukuri na bo bagaragariza abandi urukundo. Kimwe na Yesu, ntibasuzugura abakene cyangwa abo badahuje ubwoko. Yesu yavuze ko abantu bari kuzamenyera abigishwa be ku rukundo bagaragarizanya.​—Yohana 13:35.

Incuti z’Imana zubaha izina ryayo, Yehova. Mu gihe umuntu runaka yaba yanga gukoresha izina ryawe, mbese uwo yaba incuti yawe ya bugufi koko? Oya! Iyo dufite incuti, dukoresha izina ryayo kandi tukayivuga neza imbere y’abandi. Bityo rero, abantu bifuza kuba incuti z’Imana bagombye gukoresha izina ryayo, no kubwira abandi ibihereranye na yo. Ni ko Yehova ashaka ko tubigenza.​—Matayo 6:9; Abaroma 10:13, 14.

Kimwe na Yesu, incuti z’Imana zigisha abandi ibyerekeranye n’Ubwami bw’Imana. Ubwami bw’Imana ni ubutegetsi bwo mu ijuru buzahindura isi paradizo. Incuti z’Imana zigeza ku bandi bantu ubwo butumwa bwiza buhereranye n’Ubwami bw’Imana.​—Matayo 24:14.

Abahamya ba Yehova bagerageza kuba incuti z’Imana. Bubaha Bibiliya kandi bagakundana. Nanone kandi, bakoresha izina ry’Imana kandi bukaryubaha, bakigisha n’abandi ibihereranye n’Ubwami bw’Imana. Abahamya ba Yehova bakurikiza idini ry’ukuri ku isi muri iki gihe.









^ (Yoh 4:23, 24) Ariko kandi igihe kigiye kugera, ndetse ubu cyageze, ubwo abasenga by’ukuri bazasengera Data mu mwuka no mu kuri; kandi koko, Data ashaka abameze nk’abo kugira ngo bamusenge. 24 Imana ni Umwuka, kandi abayisenga bagomba kuyisenga mu mwuka no mu kuri.”



^ (Efe 4:4-6) Hariho umubiri umwe n’umwuka umwe, nk’uko hariho ibyiringiro bimwe, ari na byo mwahamagariwe. 5 Hariho Umwami umwe, ukwizera kumwe n’umubatizo umwe. 6 Hariho Imana imwe, ari na yo Se w’abantu bose, uri hejuru ya bose, ukora binyuze kuri bose kandi agakorera muri bose.



^ (Mat 7:13, 14) “Nimwinjirire mu irembo rifunganye, kuko inzira ijyana abantu kurimbuka ari ngari kandi ari nini, n’abayinyuramo bakaba ari benshi. 14 Ariko irembo rifunganye n’inzira ijyana abantu ku buzima ni nto cyane, kandi abayibona ni bake.



^ (Mat 7:15-20) “Mube maso mwirinde abahanuzi b’ibinyoma baza aho muri bitwikiriye uruhu rw’intama, ariko imbere muri bo ari amasega y’inkazi. 16 Muzabamenyera ku mbuto zabo. Mbese hari uwasarura imizabibu ku mahwa, cyangwa imbuto z’umutini ku bitovu? 17 Mu buryo nk’ubwo, igiti cyose cyiza cyera imbuto nziza, ariko igiti kibi cyose cyera imbuto zitagira umumaro. 18 Igiti cyiza ntigishobora kwera imbuto zitagira umumaro, kandi n’igiti kibi ntigishobora kwera imbuto nziza. 19 Igiti cyose kitera imbuto nziza kiratemwa kikajugunywa mu muriro. 20 Ubwo rero, abo bantu muzabamenyera ku mbuto zabo.



^ (2 Tim 3:16) Ibyanditswe byera byose byahumetswe n’Imana, kandi bifite akamaro ko kwigisha no gucyaha no gushyira ibintu mu buryo no guhanira gukiranuka,



^ (Yoh 13:35) Ibyo ni byo bose bazabamenyeraho ko muri abigishwa banjye, nimukundana.”



^ (Mat 6:9) “Ku bw’ibyo rero, mujye musenga mutya muti “‘Data uri mu ijuru, izina ryawe niryezwe.



^ (Rom 10:13, 14) Kandi “umuntu wese wambaza izina rya Yehova azakizwa.” 14 Ariko se, bazambaza bate uwo batizeye? Bazizera bate uwo batigeze bumva? Bazumva bate hatagize ubabwiriza?



^ (Mat 24:14) Ubu butumwa bwiza bw’ubwami buzabwirizwa mu isi yose ituwe, kugira ngo bubere amahanga yose ubuhamya; hanyuma imperuka ibone kuza.








ISOMO RYA 11

Anga Urunuka Idini ry’Ikinyoma!





Satani n’abadayimoni be ntibifuza ko wakorera Imana. Baba bashaka gutuma buri muntu wese atera Imana umugongo uko byashoboka kose. Ni gute bagerageza kubikora? Bumwe mu buryo bakoresha, ni idini ry’ikinyoma (2 Abakorinto 11:13-15). Idini riba ari iry’ikinyoma iyo ritigisha ukuri ko muri Bibiliya. Idini ry’ikinyoma ni nk’amafaranga y’amiganano—ashobora gusa n’aho ari mazima, ariko akaba adafite agaciro. Rishobora kuguteza akaga kenshi.



[image: Umugabo n’umugore bari mu rusengero basenga]


Ibinyoma by’amadini ntibishobora gushimisha Yehova, Imana y’ukuri. Igihe Yesu yari ari ku isi, hari hariho itsinda ry’abanyedini bashakaga kumwica. Batekerezaga ko ari bo basenga mu buryo bukwiriye. Baravuze bati “dufite data umwe, ni we Mana.” Mbese, Yesu yaba yarabyemeye? Ashwi da! Yarababwiye ati “mukomoka kuri so, Satani” (Yohana 8:41, 44). Muri iki gihe, hari abantu benshi batekereza ko basenga Imana, ariko bakaba mu by’ukuri bakorera Satani n’abadayimoni be!​—1 Abakorinto 10:20.

Nk’uko igiti kibi cyera imbuto mbi, ni na ko idini ry’ikinyoma na ryo rivamo abantu bakora ibintu bibi. Isi yuzuye akaga bitewe n’ibibi abantu bakora. Hariho ubwiyandarike, intambara, ubujura, gukandamiza abandi, ubwicanyi no gufata abagore ku ngufu. Abantu benshi bakora ibyo bibi bafite idini barimo, ariko idini ryabo ntiribasunikira gukora ibyiza. Ntibashobora kuba incuti z’Imana, keretse baretse gukora ibibi.​—Matayo 7:17, 18.

Idini ry’ikinyoma ryigisha abantu gusenga ibigirwamana. Imana ibuzanya gusenga ibigirwamana. Ibyo ni ibintu bihuje n’ubwenge. Mbese, hagize umuntu runaka utajya akuvugisha na rimwe ariko akavugisha ifoto yawe, ibyo byagushimisha? Mbese, uwo yaba ari incuti yawe koko? Oya, ntiyaba ari yo. Yehova ashaka ko ari we abantu bavugisha, aho kuvugisha igishushanyo kibajwe cyangwa ishusho itagira ubuzima.​—Kuva 20:4, 5.



[image: Abasirikare bafite imbunda]


Idini ry’ikinyoma ryigisha ko bikwiriye rwose kwicana mu gihe cy’intambara. Yesu yavuze ko incuti z’Imana zigomba gukundana. Ntitwakwica abo dukunda (Yohana 13:35). Ndetse n’ababi ntitugomba kubica. Igihe abanzi ba Yesu bari baje kumufata, ntiyemeye ko abigishwa be bamurwanirira.​—Matayo 26:51, 52.

Idini ry’ikinyoma ryigisha ko ababi bazababarizwa mu muriro w’iteka. Ariko kandi, Bibiliya yo yigisha ko ibyaha bizana urupfu (Abaroma 6:23). Yehova ni Imana igira urukundo. Mbese, Imana yuje urukundo yahora ibabaza abantu iteka? Oya rwose! Muri Paradizo, hazabaho idini rimwe gusa, iryo Yehova yemera (Ibyahishuwe 15:4). Andi madini yose ashingiye ku binyoma bya Satani azaba yaravanyweho.









^ (2 Kor 11:13-15) Abo bantu ni intumwa z’ibinyoma, ni abakozi bariganya bihindura intumwa za Kristo. 14 Kandi ibyo ntibitangaje, kuko na Satani ubwe ahora yihindura umumarayika w’umucyo. 15 Ku bw’ibyo rero, ntibyaba ari ikintu gitangaje niba abakozi be na bo bakomeza kwihindura abakozi bo gukiranuka. Ariko iherezo ryabo rizahwana n’imirimo yabo.



^ (Yoh 8:41) Mukora imirimo ya so.” Baramubwira bati “ntituri ibibyarirano. Dufite Data umwe, ni Imana.”



^ (Yoh 8:44) Mukomoka kuri so Satani kandi mwifuza gukora ibyo so yifuza. Uwo yabaye umwicanyi agitangira; ntiyashikamye mu kuri, kuko ukuri kutari muri we. Iyo avuga ibinyoma, aba avuga ibihuje na kamere ye, kuko ari umunyabinyoma kandi akaba se w’ibinyoma.



^ (1 Kor 10:20) Oya, ahubwo ndavuga ko ibyo abanyamahanga batambaho ibitambo, babitambira abadayimoni batabitambira Imana, kandi sinshaka ko musangira n’abadayimoni.



^ (Mat 7:17, 18) Mu buryo nk’ubwo, igiti cyose cyiza cyera imbuto nziza, ariko igiti kibi cyose cyera imbuto zitagira umumaro. 18 Igiti cyiza ntigishobora kwera imbuto zitagira umumaro, kandi n’igiti kibi ntigishobora kwera imbuto nziza.



^ (Kuva 20:4, 5) “Ntukiremere igishushanyo kibajwe cyangwa ishusho isa n’ikintu cyose kiri hejuru mu ijuru cyangwa ikiri hasi ku isi cyangwa ikiri mu mazi yo ku isi. 5 Ntukabyikubite imbere, ntukabikorere, kuko jyewe Yehova Imana yawe ndi Imana ishaka ko umuntu ayiyegurira nta kindi ayibangikanyije na cyo. Mpanira abana icyaha cya ba se, kugeza ku buzukuru n’abuzukuruza b’abanyanga.



^ (Yoh 13:35) Ibyo ni byo bose bazabamenyeraho ko muri abigishwa banjye, nimukundana.”



^ (Mat 26:51, 52) Ariko umwe mu bari kumwe na Yesu arambura ukuboko akura inkota ye, ayikubita umugaragu w’umutambyi mukuru amuca ugutwi. 52 Nuko Yesu aramubwira ati “subiza inkota yawe mu mwanya wayo, kuko abafata inkota bose bazicishwa inkota.



^ (Rom 6:23) Ibihembo by’ibyaha ni urupfu, ariko impano Imana itanga ni ubuzima bw’iteka binyuze kuri Kristo Yesu Umwami wacu.



^ (Ibyah 15:4) Yehova, ni nde mu by’ukuri utazagutinya, kandi ngo asingize izina ryawe, kuko ari wowe wenyine w’indahemuka? Amahanga yose azaza asengere imbere yawe, kubera ko amateka yawe akiranuka yagaragajwe.”








ISOMO RYA 12

Bigenda Bite Iyo Umuntu Apfuye?





Urupfu ni ikinyuranye n’ubuzima. Gupfa ni nko gusinzira ibitotsi byinshi cyane (Yohana 11:11-14). Abapfuye ntibashobora kumva, kubona, kuvuga cyangwa kugira icyo batekereza (Umubwiriza 9:5, 10). Idini ry’ikinyoma ryigisha ko abapfuye bajya ahantu h’imyuka kubana n’abakurambere babo. Ibyo si byo Bibiliya yigisha.



[image: Yesu azura umukobwa wa Yayiro]


Abapfuye nta cyo bashobora kutumarira, kandi nta n’icyo bashobora kudutwara. Abantu bakunze gukora imihango no gutanga amaturo bizera ko biri bushimishe abapfuye. Ibyo ntibishimisha Imana bitewe n’uko biba bishingiye kuri bimwe mu binyoma bya Satani. Nta n’ubwo kandi bishobora gushimisha abapfuye kubera ko nta buzima baba bafite. Ntitugomba gutinya cyangwa gusenga abapfuye. Imana yonyine ni yo tugomba gusenga.​—Matayo 4:10.

Abapfuye bazongera kubaho. Yehova azakangura abari barapfuye, babe ku isi izahinduka paradizo. Icyo gihe turacyagitegereje (Yohana 5:28, 29; Ibyakozwe 24:15). Imana ishobora gukangura abapfuye, nk’uko nawe ushobora gukangura umuntu usinziriye.​—Mariko 5:22, 23, 41, 42.

Igitekerezo cy’uko tudapfa ni ikinyoma cyakwirakwijwe na Satani Diyabule. Satani n’abadayimoni be batuma abantu batekereza ko imyuka y’abapfuye ikomeza kubaho kandi ko iteza abantu indwara n’ibindi bibazo. Satani ashuka abantu, rimwe na rimwe akabikora binyuriye mu nzozi no mu iyerekwa. Yehova aciraho iteka abagerageza kuvugana n’abapfuye.​—Gutegeka 18:10-12









^ (Yoh 11:11-14) Amaze kuvuga ibyo, arababwira ati “incuti yacu Lazaro arasinziriye, ariko ngiyeyo kumukangura.” 12 Nuko abigishwa baramubwira bati “Mwami, niba asinziriye azakira.” 13 Icyakora Yesu yababwiraga ko yapfuye. Ariko bo bibwiraga ko yavugaga ibyo gusinzira bisanzwe. 14 Noneho Yesu ababwira yeruye ati “Lazaro yarapfuye,



^ (Umubw 9:5) Kuko abazima bazi ko bazapfa, ariko abapfuye bo nta cyo bakizi, kandi nta bihembo bongera guhabwa, kuko baba baribagiranye, batacyibukwa.



^ (Umubw 9:10) Ibyo ukuboko kwawe gushobora gukora byose ubikorane imbaraga zawe zose, kuko mu mva* aho ujya nta mirimo cyangwa imigambi cyangwa ubumenyi cyangwa ubwenge bihaba.

Umb 9:10
 Mu giheburayo ni “Shewoli.” Reba Umugereka wa 7.


^ (Mat 4:10) Yesu na we aramubwira ati “genda Satani, kuko handitswe ngo ‘Yehova Imana yawe ni we ugomba gusenga, kandi ni we wenyine ugomba gukorera umurimo wera.’”



^ (Yoh 5:28, 29) Ntimutangazwe n’ibyo, kuko igihe kigiye kugera, maze abari mu mva* bose bakumva ijwi rye 29 bakavamo, abakoze ibyiza bakazukira guhabwa ubuzima, naho abakoze ibibi bakazukira gucirwa urubanza.

Yh 5:28
 Ijambo ry’ikigiriki ryakoreshejwe risobanurwa ngo “imva zirimo abantu Imana izirikana.”


^ (Ibyak 24:15) Mfite ibyiringiro ku Mana, ari na byo byiringiro aba bantu na bo bafite, ko hazabaho umuzuko w’abakiranutsi n’abakiranirwa.



^ (Mar 5:22, 23) Nuko umwe mu batware b’isinagogi witwaga Yayiro araza, amubonye amwikubita ku birenge 23 maze aramwinginga cyane ati “agakobwa kanjye kararembye cyane. Ndakwinginze, ngwino ukarambikeho ibiganza kugira ngo gakire kabeho.”



^ (Mar 5:41, 42) Maze afata ukuboko k’uwo mwana aramubwira ati “talisa kumi,” bisobanurwa ngo “mukobwa, haguruka!” 42 Nuko ako kanya uwo mukobwa arahaguruka atangira kugenda; yari afite imyaka cumi n’ibiri. Bahita batangara cyane, basabwa n’ibyishimo byinshi.



^ (Guteg 18:10-12) Muri mwe ntihazaboneke umuntu utwika umuhungu we cyangwa umukobwa we,* cyangwa umupfumu cyangwa ukora iby’ubumaji cyangwa uragura cyangwa umurozi, 11 cyangwa utongera abandi, cyangwa uraguza, cyangwa ukora umwuga wo guhanura ibizaba, cyangwa umushitsi, 12 kuko umuntu wese ukora ibyo ari ikizira kuri Yehova. Ibyo bizira ni byo byatumye Yehova Imana yawe yirukana ayo mahanga imbere yawe.

Gut 18:10
 Mu giheburayo ni “ucisha umuhungu we cyangwa umukobwa we mu muriro.”







ISOMO RYA 13

Ubumaji n’Ubupfumu ni Ibikorwa Bibi







[image: Agahanga k’umuntu, umuti uvugwaho kuba ufite ubushobozi budasanzwe n’abantu bakora ibikorwa by’ubupfumu]


Satani ashaka ko wakora ibikorwa by’ubumaji. Abantu benshi batambira abasekuruza cyangwa imyuka ibitambo kugira ngo birinde kugerwaho n’ibintu bibi. Ibyo babiterwa no gutinya imbaraga z’imyuka y’abapfuye. Bambara impeta cyangwa ibikomo by’impigi. Banywa cyangwa bakisiga “imiti” ivugwaho kuba ifite ubushobozi budasanzwe. Hari bamwe bafata ibintu runaka bemera ko bifite ubushobozi bwo kubarinda, bakabihisha mu mazu yabo cyangwa bakabitaba mu mbuga zabo. Abandi na bo bakoresha “igiti” runaka kubera ko bemera ko kizatuma batunganirwa mu by’ubucuruzi, mu gihe cy’ibizamini ku ishuri cyangwa mu kurambagiza.

Uburyo bwiza kuruta ubundi bwose bwo kwirinda Satani, ni ukugira Yehova incuti yawe. Yehova Imana n’abamarayika be bafite imbaraga zisumba kure cyane iza Satani n’abadayimoni be (Yakobo 2:19; Ibyahishuwe 12:9). Yehova ashishikazwa cyane no kugaragaza imbaraga ze arengera incuti ze—ni ukuvuga abamubaho indahemuka mu buryo bwuzuye.​—2 Ngoma 16:9.

Ijambo ry’Imana rivuga riti “ntimugakore ibikorwa by’ubumaji.” Yehova aciraho iteka ubumaji n’ubupfumu, bitewe n’uko ibyo bishobora gushyira umuntu mu maboko ya Satani Diyabule.​—Abalewi 19:26, NW.









^ (Yak 2:19) Wizera ko Imana ari imwe? Ibyo ni byiza rwose. Ariko abadayimoni na bo barabyizera kandi bagahinda imishyitsi.



^ (Ibyah 12:9) Icyo kiyoka kinini kijugunywa hasi, ni cyo ya nzoka ya kera yitwa Satani Usebanya, ari na cyo kiyobya isi yose ituwe. Nuko kijugunywa ku isi, abamarayika bacyo na bo bajugunyanwa na cyo.



^ (2 Ngoma 16:9) Amaso ya Yehova areba ku isi hose kugira ngo yerekane imbaraga ze arengera abafite umutima umutunganiye. Ibyo wakoze wabibayemo umupfapfa. Guhera ubu uzibasirwa n’intambara.”



^ (Lewi 19:26) “‘Ntimukagire icyo muryana n’amaraso. “‘Ntimukaraguze, kandi ntimugakore ibikorwa by’ubumaji.








ISOMO RYA 14

Incuti z’Imana Zirinda Ibibi





Satani yoshya abantu gukora ibintu bibi. Umuntu ushaka kuba incuti y’Imana agomba kwanga ibyo Yehova yanga (Zaburi 97:10). Dore bimwe mu bintu incuti z’Imana zirinda:



[image: Bimwe mu byo Yehova yanga ni ibyaha by’ubusambanyi, ubusinzi, gukuramo inda, ubujura, kubeshya, umujinya utagira rutangira n’urusimbi]


Ibyaha by’ubusambanyi. “Ntugasambane” (Kuva 20:14). Kuryamana mbere yo gushyingiranwa na byo ni bibi.​—1 Abakorinto 6:18.

Ubusinzi. “Abasinzi . . . ntibazaragwa ubwami bw’Imana.”​—1 Abakorinto 6:10.

Ubwicanyi, Gukuramo Inda. “Ntukice.”​—Kuva 20:13.

Ubujura. “Ntukibe.”​—Kuva 20:15.

Kubeshya. Yehova yanga “ururimi rubeshya.”​—Imigani 6:17.

Urugomo n’Umujinya Utagira Rutangira. ‘Ukunda urugomo [Yehova] aramwanga’ (Zaburi 11:5). “Imirimo ya kamere [ikubiyemo] . . . umujinya.”​—Abagalatiya 5:19, 20.

Gutera Urusimbi. ‘Ntimukifatanye n’uwifuza ibibi.’​—1 Abakorinto 5:11.

Inzangano Zishingiye ku Moko. “Mukunde abanzi banyu, musabire ababarenganya.”​—Matayo 5:43, 44.

Ibyo Imana itwigisha ni twe bigirira umumaro. Kwirinda gukora ibibi si ko byoroha buri gihe. Ubifashijwemo na Yehova n’Abahamya be, ushobora kwirinda gukora ibintu bidashimisha Imana.​—Yesaya 48:17; Abafilipi 4:13; Abaheburayo 10:24, 25.









^ (Zb 97:10) Mwa bakunda Yehova mwe, mwange ibibi; Arinda ubugingo bw’indahemuka ze; Arazikiza akazikura mu maboko y’ababi.



^ (Kuva 20:14) “Ntugasambane.



^ (1 Kor 6:18) Muhunge ubusambanyi. Ikindi cyaha cyose umuntu ashobora gukora, ntikiba kiri mu mubiri we, ariko usambana aba akoreye icyaha umubiri we bwite.



^ (1 Kor 6:10) abajura, abanyamururumba, abasinzi, abatukana n’abanyazi, ntibazaragwa ubwami bw’Imana.



^ (Kuva 20:13) “Ntukice.



^ (Kuva 20:15) “Ntukibe.



^ (Imig 6:17) amaso y’ubwibone, ururimi rubeshya n’amaboko avusha amaraso y’utariho urubanza,



^ (Zb 11:5) Yehova ni we ugenzura umukiranutsi n’umubi, Kandi ubugingo bwe bwanga umuntu wese ukunda urugomo.



^ (Gal 5:19, 20) Dore imirimo ya kamere iragaragara ni iyi: gusambana, ibikorwa by’umwanda, kwiyandarika, 20 gusenga ibigirwamana, ubupfumu, inzangano, gushyamirana, ishyari, kuzabiranywa n’uburakari, amakimbirane, amacakubiri, kwiremamo udutsiko tw’amadini,



^ (1 Kor 5:11) Ariko noneho, mbandikiye mbabwira ko mureka kwifatanya n’umuntu wese witwa umuvandimwe, niba ari umusambanyi cyangwa umunyamururumba cyangwa usenga ibigirwamana cyangwa utukana cyangwa umusinzi cyangwa umunyazi, ndetse rwose ntimugasangire n’umuntu umeze atyo.



^ (Mat 5:43, 44) “Mwumvise ko byavuzwe ngo ‘ujye ukunda mugenzi wawe wange umwanzi wawe.’ 44 Icyakora dore jye icyo mbabwiye: mukomeze gukunda abanzi banyu kandi musenge musabira ababatoteza,



^ (Yes 48:17) Yehova Umucunguzi wawe, Uwera wa Isirayeli aravuga ati “jyewe Yehova ndi Imana yawe. Ni jye ukwigisha ibikugirira umumaro, nkakunyuza mu nzira ukwiriye kunyuramo.



^ (Fili 4:13) Mu bintu byose, ngira imbaraga binyuze ku umpa imbaraga.



^ (Heb 10:24, 25) Nimucyo kandi tujye tuzirikanana kugira ngo duterane ishyaka ryo gukundana no gukora imirimo myiza, 25 tutirengagiza guteranira hamwe nk’uko hari bamwe babigize akamenyero, ahubwo duterane inkunga kandi turusheho kubigenza dutyo uko mubona urya munsi ugenda wegereza.








ISOMO RYA 15

Incuti z’Imana Zikora Ibyiza





Iyo ufite incuti ushima kandi wubaha, ugerageza kumera nka yo. Bibiliya igira iti “Yehova ni mwiza, arakiranuka” (Zaburi 25:8, NW). Kugira ngo tube incuti z’Imana tugomba kuba abantu beza kandi bakiranuka. Bibiliya iravuga iti “mwigane Imana, nk’abana bakundwa. Kandi mugendere mu rukundo” (Abefeso 5:1, 2). Dore uburyo bumwe na bumwe ibyo bishobora gukorwamo:



[image: Abagabo babiri barimo bakorera hamwe ku kibanza]


Jya ufasha abandi. “Tugirire bose neza.”​—Abagalatiya 6:10.

Jya ukorana umwete. “Uwibaga ntakongere kwiba, ahubwo akore imirimo, akoreshe amaboko ibyiza.”​—Abefeso 4:28.

Komeza kuba umuntu utanduye mu buryo bw’umubiri no mu bihereranye n’umuco. “Twiyezeho imyanda yose y’umubiri n’umutima, tugende twiyejesha rwose kubaha Imana.”​—2 Abakorinto 7:1.



[image: Umuryango utegura amafunguro]


Ugaragarize urukundo abagize umuryango wawe kandi ububahe. “Umuntu wese akunde umugore we nk’uko yikunda, kugira ngo umugore na we abone uko yubaha umugabo we. Bana, mujye mwumvira ababyeyi banyu.”​—Abefeso 5:33–6:1.

Garagariza abandi urukundo. “Dukundane; kuko urukundo ruva ku Mana.”​—1 Yohana 4:7.

Wubahirize amategeko akurikizwa mu gihugu. “Umuntu wese agandukire [ubutegetsi] . . . Mwishyure bose ibibakwiriye: abasoresha mubasorere.”​—Abaroma 13:1, 7.









^ (Zb 25:8) Yehova ni mwiza kandi aratunganye. Ni cyo gituma yigisha abanyabyaha inzira itunganye.



^ (Efe 5:1, 2) Ku bw’ibyo rero, nimwigane Imana nk’abana bakundwa, 2 kandi mukomeze kugendera mu rukundo nk’uko Kristo na we yabakunze akabitangira, akaba ituro n’igitambo ku Mana, bifite impumuro nziza.



^ (Gal 6:10) Koko rero, igihe cyose dufite uburyo bwo gukora ibyiza, nimucyo tujye tubikorera bose, ariko cyane cyane abo duhuje ukwizera.



^ (Efe 4:28) Umujura ntakongere kwiba, ahubwo akorane umwete akoreshe amaboko ye umurimo mwiza, kugira ngo abone icyo aha abafite icyo bakennye.



^ (2 Kor 7:1) Bityo rero bakundwa, ubwo dufite ayo masezerano, nimucyo twiyezeho umwanda wose w’umubiri n’uwo mu buryo bw’umwuka, kandi dutunganishe ukwera kwacu gutinya Imana.



^ (Efe 5:33-6:1) Ariko nanone, umuntu wese muri mwe abe ari ko akunda umugore we nk’uko yikunda; ku rundi ruhande, umugore agomba kubaha cyane umugabo we. 
6 Bana, mwumvire ababyeyi banyu mwunze ubumwe n’Umwami, kuko ibyo ari byo bikiranuka:



^ (1 Yoh 4:7) Bakundwa, nimucyo dukomeze gukundana, kuko urukundo ruturuka ku Mana; umuntu wese ugaragaza urukundo yabyawe n’Imana kandi azi Imana.



^ (Rom 13:1) Umuntu wese agandukire abategetsi bakuru, kuko nta butegetsi bwabaho Imana itabyemeye, kandi abategetsi bariho bashyizweho n’Imana mu nzego zinyuranye ziciriritse uzigereranyije n’ubutegetsi bwayo.



^ (Rom 13:7) Muhe bose ibibakwiriye: usaba umusoro, mumuhe uwo musoro; usaba ikoro, mumuhe iryo koro; usaba gutinywa, mumutinye; usaba icyubahiro, mumuhe icyo cyubahiro.








ISOMO RYA 16

Garagaza ko Ukunda Imana







[image: Umuntu usenga, arimo asoma Bibiliya]


Kugira ngo ukomeze kugirana ubucuti n’umuntu, ugomba kuganira na we. Umutega amatwi, na we akagutega amatwi. Nanone kandi, incuti yawe uyivuga neza imbere y’abandi. Ni na ko bimeze ku bihereranye no kuba incuti y’Imana. Reba icyo Bibiliya ibivugaho:

Jya uganira na Yehova buri gihe binyuriye mu isengesho. “Mukomeze gusenga mushikamye.”​—Abaroma 12:12.

Jya usoma Ijambo ry’Imana, ari ryo Bibiliya. “Ibyanditswe byera byose byahumetswe n’Imana, kandi bigira umumaro wo kwigisha umuntu, no kumwemeza ibyaha bye, no kumutunganya.”​—2 Timoteyo 3:16.

Jya wigisha abandi ibihereranye n’Imana. “Nuko mugende muhindure abantu bo mu mahanga yose abigishwa, . . . mubigisha kwitondera ibyo nababwiye byose.”​—Matayo 28:19, 20.



[image: Abahamya ba Yehova babiri babwiriza umugabo]


Egera izindi ncuti z’Imana. “Ugendana n’abanyabwenge, azaba umunyabwenge na we.”​—Imigani 13:20.

Jya ujya mu materaniro ku Nzu y’Ubwami. “Tujye tuzirikana[na] ubwacu, kugira ngo duterane ishyaka ryo gukundana n’iry’imirimo myiza . . . duhugurane.”​—Abaheburayo 10:24, 25.

Jya ushyigikira umurimo w’Ubwami. “Umuntu wese atange nk’uko abigambiriye mu mutima we, atinuba kandi adahatwa, kuko Imana ikunda utanga anezerewe.”​—2 Abakorinto 9:7.









[image: Abahamya ba Yehova bari ku Nzu y’Ubwami]




^ (Rom 12:12) Mwishimire mu byiringiro. Mwihanganire imibabaro. Musenge ubudacogora.



^ (2 Tim 3:16) Ibyanditswe byera byose byahumetswe n’Imana, kandi bifite akamaro ko kwigisha no gucyaha no gushyira ibintu mu buryo no guhanira gukiranuka,



^ (Mat 28:19, 20) Ku bw’ibyo rero, nimugende muhindure abigishwa mu bantu bo mu mahanga yose, mubabatiza mu izina rya Data n’iry’Umwana n’iry’umwuka wera, 20 mubigisha gukurikiza ibyo nabategetse byose. Kandi dore ndi kumwe namwe iminsi yose kugeza ku mperuka.”



^ (Imig 13:20) Ugendana n’abanyabwenge na we azaba umunyabwenge, ariko ugirana imishyikirano n’abapfapfa bizamugwa nabi.



^ (Heb 10:24, 25) Nimucyo kandi tujye tuzirikanana kugira ngo duterane ishyaka ryo gukundana no gukora imirimo myiza, 25 tutirengagiza guteranira hamwe nk’uko hari bamwe babigize akamenyero, ahubwo duterane inkunga kandi turusheho kubigenza dutyo uko mubona urya munsi ugenda wegereza.



^ (2 Kor 9:7) Buri wese akore nk’uko yabyiyemeje mu mutima we, atagononwa cyangwa asa n’ushyizweho agahato, kuko Imana ikunda utanga yishimye.








ISOMO RYA 17

Kugira ngo Ugire Incuti, Ugomba Kuba Incuti





Ubucuti buba bushingiye ku rukundo. Uko uzagenda urushaho kumenya ibihereranye na Yehova, ni na ko uzarushaho kumukunda. Uko urukundo ukunda Imana ruzarushaho kwiyongera, ni na ko icyifuzo ufite cyo kuyikorera kizarushaho kwiyongera. Ibyo bizagusunikira kuba umwigishwa wa Yesu Kristo (Matayo 28:19). Niwifatanya n’umuryango urangwa n’ibyishimo w’Abahamya ba Yehova, ushobora kuba incuti y’Imana iteka ryose. Ni iki ugomba gukora?

Ugomba kugaragaza urukundo ukunda Imana wumvira amategeko yayo. ‘Gukunda Imana ni uku, ni uko twitondera amategeko yayo: kandi amategeko yayo ntarushya.’​—1 Yohana 5:3.

Jya ushyira mu bikorwa ibyo wiga. Yesu yavuze inkuru ibigaragaza. Umuntu w’umunyabwenge yubatse inzu ye ku rutare. Uw’umupfapfa we ayubaka ku musenyi. Ubwo hagwaga imvura ya rukokoma, ya nzu yubatswe ku rutare ntiyaguye, ariko ya yindi yubatswe ku musenyi yo yahise igwa bimwe bikomeye. Yesu yavuze ko abumva inyigisho ze bakazikurikiza bameze nka wa muntu wubatse inzu ye ku rutare. Ariko abumva inyigisho ze ntibazikurikize bo bagereranywa na wa wundi w’umupfapfa wubatse inzu ye ku musenyi. Wifuza kuba nka nde muri abo bombi?​—Matayo 7:24-27.



[image: Inzu yubatswe ku rutare n’inzu yubatswe ku musenyi]




Kwiyegurira Imana. Ibyo bivuga ko wegera Yehova mu isengesho, ukamubwira ko wifuza gukora ibyo ashaka iteka ryose. Gukora ibyo Imana ishaka bigaragaza ko uri umwigishwa wa Yesu Kristo.​—Matayo 11:29.



[image: Umugore urimo wiyegurira Yehova mu isengesho]




Kubatizwa. “Ubatizwe, wiyuhagire ibyaha byawe, wamba[z]e izina rye.”​—Ibyakozwe 22:16.



[image: Umugabo abatizwa]


Ifatanye mu buryo bwuzuye mu gukorera Imana. “Ibyo mukora byose, mubikore mubikuye ku mutima, nk’abakorera Shobuja mukuru, badakorera abantu.”​—Abakolosayi 3:23.









^ (Mat 28:19) Ku bw’ibyo rero, nimugende muhindure abigishwa mu bantu bo mu mahanga yose, mubabatiza mu izina rya Data n’iry’Umwana n’iry’umwuka wera,



^ (1 Yoh 5:3) Gukunda Imana ni uku: ni uko twitondera amategeko yayo, kandi amategeko yayo si umutwaro.



^ (Mat 7:24-27) “Ku bw’ibyo rero, umuntu wese wumva aya magambo yanjye akayakurikiza, azamera nk’umuntu w’umunyabwenge wubatse inzu ye ku rutare. 25 Nuko imvura iragwa haba imyuzure ndetse n’imiyaga irahuha maze byikubita kuri iyo nzu, ariko ntiyagwa kuko yari ifite urufatiro rushinze ku rutare. 26 Nanone kandi, umuntu wese wumva aya magambo yanjye ntayakurikize, azamera nk’umuntu w’umupfapfa wubatse inzu ye ku musenyi. 27 Hanyuma imvura iragwa haba imyuzure ndetse n’imiyaga irahuha, maze byikubita kuri iyo nzu iragwa, kandi kugwa kwayo kwabaye kunini.”



^ (Mat 11:29) Mwikorere umugogo wanjye kandi munyigireho, kuko nitonda kandi noroheje mu mutima, namwe muzabona ihumure.



^ (Ibyak 22:16) None kuki ukomeza kuzarira? Haguruka ubatizwe kandi wiyuhagireho ibyaha byawe wambaza izina rye.’



^ (Kolo 3:23) Ibyo mukora byose mubikorane ubugingo bwanyu bwose nk’abakorera Yehova, mudakorera abantu,








ISOMO RYA 18

Ba Incuti y’Imana Iteka Ryose!





Kubona incuti bisaba imihati; gukomeza kugira incuti na byo bisaba imihati. Imihati uzashyiraho kugira ngo ube kandi ukomeze kuba incuti y’Imana izaguhesha imigisha myinshi. Yesu yabwiye abamwizeye ati “ukuri ni ko kuzababātūra” (Yohana 8:32). Ibyo bisobanura iki?



[image: Abagabo babiri bari muri Paradizo]


Ushobora kugira umudendezo uhereye ubu. Ushobora kwigobotora ku nyigisho z’ikinyoma no ku binyoma byakwirakwijwe na Satani. Ushobora kwigobotora mu mimerere yo kwiheba iranga imibereho y’abantu babarirwa muri za miriyoni batazi Yehova (Abaroma 8:22). Incuti z’Imana zigobotora no mu bwoba bwo “gutinya urupfu.”​—Abaheburayo 2:14, 15.

Ushobora kuzagira umudendezo mu isi nshya y’Imana. Mbega umudendezo uhebuje ushobora kuzagira mu gihe kizaza! Ku isi izaba yarahindutse Paradizo, hazabaho umudendezo wo kuvanirwaho intambara, indwara n’ubugizi bwa nabi. Umudendezo wo kuvanirwaho ubukene n’inzara. Umudendezo wo kuvanirwaho gusaza n’urupfu. Umudendezo wo gukizwa ubwoba, gukandamizwa n’akarengane. Bibiliya yerekeza ku Mana igira iti “upfumbatura igipfunsi cyawe, ugahaza kwifuza kw’ibibaho byose.”​—Zaburi 145:16.

Incuti z’Imana zizabaho iteka. Ubuzima bw’iteka ni impano y’igiciro cyinshi Imana izaha abantu bose bashaka kugirana ubucuti na yo (Abaroma 6:23). Tekereza nawe icyo ubuzima buzira iherezo buzaba ari cyo kuri wowe!



[image: Umugabo n’agakobwa kakiri gato bareba agasimba, n’umugore urimo ashushanya]


Uzabona igihe cyo gukora ibintu byinshi. Ushobora kuba wifuza kuzamenya gucuranga igikoresho runaka cy’umuzika. Cyangwa ukaba ushaka kuzamenya gushushanya cyangwa se kuzaba umwubatsi. Ushobora kuba wifuza kuzamenya ibihereranye n’inyamaswa cyangwa ibimera runaka. Cyangwa birashoboka ko wifuza kuzatembera ukareba ibindi bihugu n’abantu banyuranye. Ibyo byose bizashoboka bitewe n’uko uzaba ufite ubuzima bw’iteka!

Uzabona igihe cyo gushaka incuti nyinshi. Kubaho iteka bizatuma ushobora kumenya abandi bantu benshi bazaba barabaye incuti z’Imana. Uzamenya ubuhanga bwabo n’imico yabo myiza, kandi bazaba incuti zawe nawe. Uzabakunda na bo bagukunde (1 Abakorinto 13:8). Kubera ko uzaba ufite ubuzima buzira iherezo, bizatuma ubona igihe cyo kugirana ubucuti na buri muntu wese uzaba uri ku isi! Ikirenze ibyo byose ariko, ubucuti bwawe na Yehova buzagenda burushaho gukomera uko ibinyejana bizagenda bihita. Turakwifuriza ko waba incuti y’Imana iteka ryose!









^ (Yoh 8:32) muzamenya ukuri, kandi ukuri ni ko kuzababatura.”



^ (Rom 8:22) Tuzi ko ibyaremwe byose bikomeza kunihira hamwe, kandi bikababarira hamwe kugeza ubu.



^ (Heb 2:14, 15) Nuko rero, kubera ko “abana” bafite amaraso n’umubiri, na we yagize amaraso n’umubiri, kugira ngo binyuze ku rupfu rwe, ahindure ubusa ufite ububasha bwo guteza urupfu, ari we Satani,* 15 kandi abature abashyizwe mu bubata ubuzima bwabo bwose, bitewe no gutinya urupfu.

Hb 2:14
Mu kigiriki ni “diabolos,” bisobanurwa ngo “usebanya.”


^ (Zb 145:16) Upfumbatura ikiganza cyawe Ugahaza ibyifuzo by’ibifite ubuzima byose.



^ (Rom 6:23) Ibihembo by’ibyaha ni urupfu, ariko impano Imana itanga ni ubuzima bw’iteka binyuze kuri Kristo Yesu Umwami wacu.



^ (1 Kor 13:8) Urukundo ntirushira. Ariko zaba impano zo guhanura, zizakurwaho; zaba impano zo kuvuga izindi ndimi, zizagira iherezo; bwaba ubumenyi, buzakurwaho.

